
UVOD

Ovaj vodič nastao je s idejom da inspirira, ohrabri i pomogne 
kompanijama u Bosni i Hercegovini da pokrenu ili unaprijede 
svoje programe korporativnog volontiranja. Vjerujemo da 
svaka kompanija, bez obzira na veličinu ili sektor, ima priliku da 
doprinese zajednici u kojoj posluje na način koji donosi dobro i 
ljudima i biznisu.

Volontiranje zaposlenika danas je mnogo više od plemenitog čina. 
Ono postaje važan dio savremenog poslovanja, alat za jačanje 
timskog duha, izgradnju povjerenja, razvoj vještina i stvaranje 
osjećaja ponosa i pripadnosti. Kroz volontiranje kompanije 
povezuju svoje vrijednosti s konkretnim potrebama zajednice, 
a zaposlenici dobijaju priliku da kroz lični angažman naprave 
stvarnu promjenu.

U Bosni i Hercegovini, gdje su solidarnost i uzajamna pomoć duboko 
ukorijenjene vrijednosti, korporativno volontiranje predstavlja 
prirodan korak naprijed, most između poslovnog svijeta i društva 
kojem pripadamo. Sve više kompanija prepoznaje da društveno 
odgovorno djelovanje nije trošak već investicija u bolje radno 
okruženje, jaču reputaciju i stabilniju zajednicu.

Ovaj vodič donosi praktične korake, savjete i inspirativne 
primjere koji vam mogu pomoći da osmislite, pokrenete 
i održivo razvijate volonterske programe u svojoj 
kompaniji. Naš cilj je da volontiranje postane sastavni 
dio poslovne kulture, jednostavno, iskreno i sa srcem.

Vjerujemo da ćete u narednim stranicama pronaći ideje 
i alate koji će vam olakšati put, ali i ohrabriti vas da 
zajedno sa svojim zaposlenicima postanete pokretači 
pozitivnih promjena tamo gdje živite i radite.

POZADINA

Korporativno volontiranje, kao oblik društvene odgovornosti preduzeća, pojavilo se 1980-ih godina u Sjedinjenim Američkim 
Državama, a od tada je postalo sve rašireniji trend širom svijeta. Danas, prema podacima koje je objavio National Corporation 
for Volunteering (NCVO),1 više od 50% velikih preduzeća u Sjedinjenim Državama nudi volonterske programe za svoje zaposlene, 
a broj kompanija koje se uključuju u ovu praksu raste iz godine u godinu. 

U Evropi, posebno u Skandinaviji i Zapadnoj Evropi, korporativno volontiranje također ima dugu tradiciju, dok je u ostatku 
svijeta, uključujući Bosnu i Hercegovinu, relativno noviji oblik društvene odgovornosti.

Prema istraživanju koje je radio The Corporate Volunteer Council,2 korporativni volonteri najčešće dolaze iz većih kompanija, s 
više od 200 zaposlenih, dok su sektori poput tehnologije, finansija i maloprodaje najaktivniji u promoviranju volontiranja među 
svojim radnicima. 

U 2020. godini gotovo 70% preduzeća koja nude volonterske programe potvrdilo je da su zaposlenici bili motivirani za 
volontiranje kao rezultat podrške svojih poslodavaca, a 63% tih preduzeća izjavilo je da su volonterske aktivnosti pozitivno 
utjecale na ukupnu organizacijsku kulturu.

Korist od korporativnog volontiranja nije samo društvena već i poslovna. Kompanije koje ulažu u volonterske programe bilježe 
povećanu lojalnost zaposlenih, bolju međuljudsku saradnju te veći potencijal za privlačenje novih talenata. S obzirom na ove 
koristi, korporativno volontiranje postaje ključan alat u razvoju odgovornog i održivog poslovanja.

Iako su rezultati i statistike o korporativnom volontiranju u BiH i zemljama regije još uvijek u fazi razvoja, činjenica je da postoji 
značajan potencijal za rast. Mnoge kompanije tek počinju uočavati prednosti koje ovaj oblik društvene odgovornosti donosi kao 
što su povećanje angažiranosti zaposlenih, poboljšanje imidža kompanije i doprinos zajednici.

Za uspješan razvoj korporativnog volontiranja važan je nastavak edukacije o njegovim koristima, povezivanje s organizacijama 
civilnog društva i institucijama koje nude volonterske prilike te omogućavanje legalnih i institucionalnih okvira koji podržavaju 
ovakve inicijative.

1	  https://www.ncvo.org.uk/#/ 
2	  https://www.iave.org/what-we-do/leadership-development/gcvc/ 

https://www.iave.org/what-we-do/leadership-development/gcvc/

VOLONTIRANJE U BOSNI I HERCEGOVINI 

S aspekta organiziranja bilo kojeg oblika volontiranja u Bosni i Hercegovini, posebno u kontekstu prava i obaveza volontera i 
organizatora volontiranja, ali i vrijednosti/principa na kojima se volontiranje, kao oblik društvene odgovornosti, temelji, važno 
je naglasiti da na državnom nivou ne postoji jedinstveni zakon koji uređuje ovu oblast. 

Volontiranje u Bosni i Hercegovini zakonski je uređeno na entitetskom nivou, posebnim zakonima u Federaciji BiH,3 Republici 
Srpskoj4 i Brčko distriktu BiH.5 

Iako se važeći zakoni o volontiranju u sve tri administrativne jedinice razlikuju u detaljima, saglasni su u definiranju ključnih 
zajedničkih principa volontiranja: 

•	 volontiranje je dobrovoljno ulaganje ličnog vremena, truda, znanja i vještina;

•	 aktivnosti od općeg/javnog interesa za zajednicu ili za dobrobit druge osobe;

•	 bez isplate novčane naknade.

Važeći zakoni o volontiranju u Bosni i Hercegovini definiraju jasno i izuzeća od volontiranja, odnosno aktivnosti koje se u 
smislu zakona ne smatraju volontiranjem. To su aktivnosti koje imaju drugačiji pravni ili lični karakter, odnosno one koje ne 
ispunjavaju uvjete propisane za organizirano volontiranje. 

To uključuje:

•	 stručno osposobljavanje, usavršavanje ili praktični rad bez zasnivanja 
radnog odnosa;

•	 pružanje usluga ili aktivnosti koje je jedna osoba obavezna da pruži 
drugoj na osnovu zakona, drugog propisa ili ugovora (osim ugovora 
o volontiranju);

•	 izvršavanje posebnih obaveza po sudskim odlukama, 
presudama, prekršajnim nalozima ili odlukama nadležnih 
organa;

•	 pružanje pomoći ili usluga uobičajenih u porodičnim, 
prijateljskim ili susjedskim odnosima;

•	 besplatno i nepovratno davanje imovine, novca ili 
ustupanje pokretne i nepokretne imovine na upotrebu;

•	 dobrovoljno angažiranje koje je u suprotnosti s važećim 
propisima.

Kompanije i organizacije koje žele razvijati programe korporativnog 
volontiranja treba da razumiju i poštuju osnovne principe volontiranja, 
imaju na umu vlastite odgovornosti kao organizatora volontiranja te 
da osiguraju ostvarivanje prava i obaveza uposlenika koje uključuju 
u volonterske aktivnosti. Ovakav pristup ne samo da osigurava 
usklađenost sa zakonom nego i jača povjerenje, transparentnost 
i profesionalnost u društveno odgovornom djelovanju poslovnog 
sektora.
3	  https://www.fbihvlada.gov.ba/bosanski/zakoni/2012/zakoni/37bos.html
4	  Закон о волонтирању СГ 89 - 13_362393628.pdf
5	  https://skupstinabd.ba/3-zakon/ba/Zakon%20o%20volontiranju/001%2034-18%20

Zakon%20o%20volontiranju.pdf

https://www.fbihvlada.gov.ba/bosanski/zakoni/2012/zakoni/37bos.html
https://www.vladars.net/sr-SP-Cyrl/Vlada/Ministarstva/mpos/Documents/%D0%97%D0%B0%D0%BA%D0%BE%D0%BD%20%D0%BE%20%D0%B2%D0%BE%D0%BB%D0%BE%D0%BD%D1%82%D0%B8%D1%80%D0%B0%D1%9A%D1%83%20%D0%A1%D0%93%2089%20-%2013_362393628.pdf
https://skupstinabd.ba/3-zakon/ba/Zakon%20o%20volontiranju/001%2034-18%20Zakon%20o%20volontiranju.pdf
https://skupstinabd.ba/3-zakon/ba/Zakon%20o%20volontiranju/001%2034-18%20Zakon%20o%20volontiranju.pdf

Za kompanije i organizacije koje žele razvijati korporativno volontiranje važno je:

•	 razumjeti i poštovati osnovne principe volontiranja;
•	 organizirati volontiranje odgovorno, na temelju lokalnih potreba;
•	 osigurati sigurne i dostojanstvene uvjete za volontere i
•	 voditi evidenciju o volonterskim aktivnostima.

Ovaj okvir omogućava da volontiranje postane prepoznat i formalno podržan dio poslovne prakse, a istovremeno i snažan alat 
društvene odgovornosti kompanija.

Zakoni o volontiranju u Bosni i Hercegovini jasno razlikuju volontiranje od radnog odnosa. Volontiranje se ne smatra 
zaposlenjem i ne može zamijeniti posao koji bi inače bio plaćen. Zato se i sati provedeni u volontiranju ne računaju kao radni 
sati u smislu važećih zakona o radu u Bosni i Hercegovini. 

Međutim, zakoni ne zabranjuju da zaposleni volontiraju, naprotiv, podstiču to kroz mogućnost korporativnog volontiranja. 
Kompanije mogu svojim zaposlenima omogućiti da određeni broj sati ili dana tokom radnog vremena provedu u volontiranju, 
uz interni dogovor ili odluku poslodavca.

Drugim riječima:

•	 ako se volontira van radnog vremena, to je u potpunosti privatna odluka zaposlenog;
•	 ako se volontira u okviru radnog vremena, kompanija to može tretirati kao plaćeno odsustvo, dio programa 

društvene odgovornosti, odnosno korporativno volontiranje. 

ŠTA JE KORPORATIVNO VOLONTIRANJE?

Korporativno volontiranje odnosi se na dobrovoljne aktivnosti koje zaposlenici preduzeća provode tokom radnog vremena ili u 
organizaciji svoje kompanije. To su akcije koje kompanija planira, podržava i provodi, najčešće u grupama, bilo kao jednokratne 
inicijative ili dugoročne programe.

Zašto je važno?

Korporativno volontiranje je važan dio društveno odgovornog poslovanja (CSR). Aktivnosti nisu nužno povezane s djelatnošću 
preduzeća već s potrebama zajednice u kojoj kompanija posluje. Ključne vrijednosti koje proizlaze iz korporativnog volontiranja 
su solidarnost, tolerancija i odgovornost prema zajednici. 

Šta dobija zajednica, šta kompanija, a šta uposlenik?

•	 Šta dobija kompanija
•	 Jača reputaciju i imidž brenda
•	 Povećava vidljivost u zajednici
•	 Potiče lojalnost i zadovoljstvo zaposlenih
•	 Razvija timski duh i liderske vještine
•	 Povećava produktivnost i doprinosi boljim 

odnosima s partnerima

Šta dobija uposlenik

•	 Stječe nova znanja i vještine
•	 Osjeća veći smisao i zadovoljstvo poslom
•	 Gradi odnose i povezanost s kolegama
•	 Aktivno doprinosi društvu i zajednici
•	 Razvija empatiju i lične vrijednosti

Šta dobija zajednica

•	 Dodatnu podršku i pomoć tamo gdje je ona 
potrebna

•	 Prijenos znanja, iskustva i resursa
•	 Poboljšanje životnog okruženja
•	 Jačanje društvene kohezije i solidarnosti
•	 Promociju pozitivnih vrijednosti i aktivnog 

građanstva

Kompanije koje prepoznaju vrijednost

Mnoge kompanije integriraju korporativno volontiranje u svoje razvojne i strateške 
dokumente potvrđujući time važnost društvenog angažmana. Kod kompanija koje 
prepoznaju vrijednost korporativnog volontiranja radnicima se omogućava da svoj radni 
dan posvete korporativnom volontiranju i da to uključe u radne sate kao redovne radne 
dane, ne umanjujući naknadu ili slobodan dan zaposlenicima koji su volontirali.

Najčešći oblici volontiranja

Korporativno volontiranje se može realizirati kroz različite pristupe, a najčešći modeli 
uključuju sljedeće:

•	 team building kroz volontiranje – aktivnosti koje istovremeno jačaju timski duh i 
doprinose zajednici. Ovaj oblik volontiranja povezuje zaposlene kroz zajednički cilj, 
razvija osjećaj solidarnosti i doprinosi stvaranju pozitivne radne kulture;

•	 pro bono volontiranje – pružanje stručnih usluga i znanja u oblastima poput prava, 
IT podrške, komunikacije i odnosa s javnošću, finansija i računovodstva, marketinga 
i brendiranja, grafičkog i web-dizajna, strateškog planiranja i menadžmenta, 
zaštite okoliša, istraživanja tržišta i održivog razvoja, edukacije i razvoja kapaciteta 
organizacija civilnog društva i sl. Na ovaj način kompanije koriste svoje profesionalne 
resurse za rješavanje konkretnih potreba organizacija civilnog društva, ustanova ili 
lokalnih zajednica;

•	 volontiranje u humanitarnim akcijama – humanitarne akcije predstavljaju jedan od 
najčešćih oblika korporativnog volontiranja, posebno kada kompanije žele pokazati 
solidarnost i brigu prema najranjivijim grupama. Zaposlenici se uključuju u aktivnosti 
poput prikupljanja hrane, odjeće, školskog pribora ili higijenskih potrepština, kao i 
pakiranja i distribucije donacija. Ovakve akcije ne samo da pružaju konkretnu podršku 
osobama u potrebi već kod zaposlenih jačaju empatiju i osjećaj zajedničke odgovornosti. 
Humanitarne inicijative često imaju snažan motivacijski efekt, jer volonteri direktno 
vide rezultate svog angažmana;

•	 volontiranje u kriznim situacijama (poplave, požari, vanredne okolnosti) – 
volontiranje u kriznim situacijama uključuje angažman zaposlenika u trenucima kada 
je zajednici podrška najpotrebnija, tokom poplava, klizišta, snježnih nepogoda, požara 
ili drugih vanrednih događaja. Zaposleni učestvuju u hitnim intervencijama poput 
punjenja i postavljanja vreća s pijeskom, čišćenja terena nakon poplava, pomoći pri 
evakuaciji, distribuciji vode i neophodnih potrepština ili logističkoj podršci nadležnim 
službama. Ovaj oblik volontiranja pokazuje visok nivo društvene odgovornosti 
kompanije, a zaposlenicima pruža osjećaj da su dio stvarne, brze i direktne pomoći u 
najkritičnijim trenucima;

•	 individualno i kolektivno volontiranje – individualno volontiranje podrazumijeva 
angažman zaposlenika koji samostalno učestvuju u društveno korisnim aktivnostima uz 
podršku kompanije, dok kolektivno volontiranje uključuje organizirane akcije u okviru 
tima ili cijele kompanije, često kroz dugoročna partnerstva s lokalnim organizacijama 
ili zajednicama.

Ova raznovrsnost modela omogućava kompanijama da razviju pristup korporativnom 
volontiranju koji je u skladu s njihovom poslovnom kulturom, resursima i društvenim 
prioritetima.

Kako uspješno implementirati korporativno volontiranje?

Korporativno volontiranje postaje sve važniji dio strategije društveno odgovornog poslovanja. Kada se pravilno implementira, 
donosi višestruke koristi zajednici, zaposlenicima i samoj kompaniji. Ali kako uspješno uvesti i razviti ovakav program?

1.	 Jasno definirajte ciljeve 
Prvi korak je odrediti šta kompanija želi postići korporativnim volontiranjem – to može biti jačanje odnosa sa 
zajednicom, razvoj timskog duha ili promocija pozitivnog imidža kompanije. Ciljevi trebaju biti realni, mjerljivi i 
usklađeni s vrijednostima kompanije.

2.	 Uključite menadžment i zaposlenike 
Podrška menadžmenta je ključna za uspjeh programa. Istovremeno, važno je čuti mišljenje zaposlenika: šta ih 
motivira, u kojim vrstama aktivnosti žele učestvovati i koliko vremena mogu posvetiti volontiranju.

3.	 Povežite se s lokalnom zajednicom 
Saradnja s nevladinim organizacijama, školama, domovima za starije ili ekološkim inicijativama pomaže 
kompaniji da prepozna prave potrebe zajednice i ponudi konkretan doprinos.

4.	 Počnite s manjim akcijama 
Na početku se preporučuje organizacija jednodnevnih volonterskih akcija: uređenje igrališta, pomoć u javnim 
kuhinjama, domovima za stare ili sadnja drveća. To omogućava zaposlenima da iskuse volontiranje i stvore 
temelj za dugoročne programe.

5.	 Pratite, vrednujte i komunicirajte rezultate 
Mjerite utjecaj aktivnosti, koliko je ljudi učestvovalo, koliko sati je uloženo i kakav je bio efekt na zajednicu. 
Objavite te podatke putem internih i eksternih kanala, jer dobra djela zaslužuju da budu viđena.

Uspješna implementacija korporativnog volontiranja ne zahtijeva ogromna finansijska sredstva, ali traži dobru 
volju, planiranje i posvećenost. Kada se to postigne, prednosti su dugoročne i za društvo i za kompaniju. Da bi 
korporativno volontiranje bilo uspješno i održivo, važno je razviti jasnu strategiju. 

Strategija volontiranja definira ciljeve, prioritete, tipove aktivnosti i način njihove provedbe. Uključuje planiranje 
resursa, vremenskih okvira i načine mjerenja učinka.

Dobro osmišljena strategija povezuje vrijednosti kompanije sa stvarnim potrebama zajednice, osigurava 
uključenost zaposlenika i podršku menadžmenta. To je temelj na kojem se gradi dugoročan i smislen volonterski 
angažman koji donosi korist svima: kompaniji, zaposlenima i društvu. 

Ovi koraci pomažu da se korporativno volontiranje razvija postepeno, ali kvalitetno, uz jasnu svrhu, uključene 
zaposlenike i vidljive rezultate za zajednicu.

Pod korporativnim volontiranjem podrazumijeva se da i kompanije volonterski nude svoje usluge, treninge, 
jačanje kapaciteta ili vještina udruženjima koja su u potrebi, a koja nemaju dostatna finansijska sredstva. Pomoć 
pri izradi određenih pravilnika, procedura za udruženje koje bi kompanija uradila pro bono također se može 
svrstati u proces korporativnog volontiranja. 

Povezivanje s lokalnim udruženjima

Partnerstva s lokalnim organizacijama civilnog društva neophodna su za uspješno korporativno volontiranje. Organizacije 
civilnog društva najbolje poznaju potrebe zajednice i mogu pomoći u identifikaciji gdje je pomoć najpotrebnija. Kroz zajedničko 
planiranje i realizaciju volonterskih aktivnosti kompanija dobija priliku da ostvari veći društveni utjecaj, a zaposlenici 
konkretan osjećaj doprinosa. Ovakva saradnja gradi međusobno povjerenje, jača ugled kompanije i stvara mrežu podrške u 
lokalnoj zajednici.

Sigurnost i osiguranje volontera

Sigurnost volontera uvijek treba biti na prvom mjestu. Organizatori volontiranja, bilo da su kompanije ili OCD, imaju obavezu 
da volonterima omoguće sigurne uvjete rada i da ih informiraju o mogućim rizicima. To znači da volonter mora biti upoznat s 
procedurama zaštite na radu, imati pristup sigurnom radnom prostoru i, gdje je potrebno, biti osiguran od povreda ili nezgoda 
tokom volontiranja.

Dodatna oprema i zaštitna sredstva

Način osiguravanja dodatne opreme zavisi od vrste aktivnosti.

•	 Za terenske i fizičke aktivnosti (poput čišćenja, sadnje, pomoći u zajednici) organizator treba osigurati osnovnu 
sigurnosnu i radnu opremu, uključujući zaštitne rukavice, odgovarajuće majice, reflektirajuće prsluke, alat i 
ostalu neophodnu opremu. Poželjno je koristiti materijale koji su sigurni, udobni i, gdje je moguće, ekološki 
održivi, kako bi aktivnosti bile sigurne, praktične i u skladu sa savremenim standardima organizacije događaja.

•	 Za kancelarijske ili mentorsko-edukativne aktivnosti preporučuje se osigurati osnovne tehničke uvjete, pristup 
internetu, računar, prostor za rad i eventualne promotivne materijale.

•	 Kod zajedničkih korporativnih akcija kompanije često osiguravaju prepoznatljive majice, kape ili bedževe s 
logom, čime se dodatno jačaju timski duh i vidljivost akcije.

Troškove dodatne opreme u pravilu snosi organizator volontiranja ili kompanija koja organizira volontersku akciju, čime se 
volonterima dodatno pokazuju poštovanje i briga, ali i jača ukupna vidljivost i profesionalnost programa.

Evidencija i praćenje volonterskog angažmana uposlenih

Praćenje i bilježenje volonterskih aktivnosti važan je korak u razvoju i održivosti korporativnog volontiranja. Evidencija pomaže 
kompanijama da prepoznaju angažman svojih zaposlenika, mjere učinak i planiraju buduće aktivnosti, dok vrednovanje 
doprinosi jačanju kulture solidarnosti i prepoznavanju doprinosa pojedinaca i timova.

Evidencija volonterskih sati

Kompanije mogu voditi jednostavnu evidenciju o volonterskim aktivnostima zaposlenika koja uključuje osnovne informacije:

•	 ime i prezime zaposlenika;
•	 naziv i datum volonterske aktivnosti;
•	 partnera ili organizaciju s kojom je akcija realizirana;
•	 broj volonterskih sati;
•	 opis zadataka i doprinosa zajednici.

Evidenciju obično vodi osoba zadužena za ljudske resurse ili korporativnu društvenu odgovornost (HR/CSR), uz podršku timova 
koji učestvuju u aktivnostima. Za prikupljanje i čuvanje podataka mogu se koristiti jednostavni obrasci ili digitalni alati, poput 
platforme Volontiraj.ba, koja omogućava i online evidentiranje i potvrdu sati volontiranja.

https://volontiraj.ba

Vrednovanje volonterskog angažmana

Volonterski angažman može se vrednovati na dva nivoa:

•	 individualno: kroz javno priznanje zaposlenicima, zahvalnice, simbolične nagrade ili predstavljanje „volontera 
godine“;

•	 organizacijski: kroz godišnje izvještaje o društvenom utjecaju volontiranja, koji prikazuju broj sati, broj 
uključenih zaposlenika i ostvarene rezultate u zajednici.

Vrednovanje pomaže kompanijama da istaknu značaj volonterskog angažmana kao dijela svoje organizacijske kulture i da 
motiviraju zaposlenike da nastave doprinositi zajednici.

Primjer planiranja korporativnog volontiranja

Faza Aktivnosti Odgovorne osobe / 
tim

Vremenski 
okvir Rezultat/ indikator uspjeha

Planiranje Definiranje ciljeva 
volontiranja Menadžment, HR tim 1 sedmica Jasno definirani ciljevi i prioriteti

Identifikacija 
potreba

Analiza potreba zajednice 
i OCD Partneri iz OCD 2 sedmice Lista potreba i potencijalnih projekata

Dizajn aktivnosti
Odabir tipa volontiranja: 
team building, pro bono, 
individualno/kolektivno

Menadžment, HR tim 1 sedmica Plan aktivnosti i raspored događaja

Priprema resursa
Nabavka potrebne opreme, 

materijala, osiguranje 
sigurnosti volontera

Menadžment, logistika 1 sedmica Spremni resursi i sigurnosni protokoli

Implementacija
Provedba volonterskih 
akcija: sadnja drveća, 

uređenje prostora, stručna 
podrška

Volonteri, nadzor, 
menadžment 1-2 dana (po akciji) Broj učesnika, urađeni zadaci, 

fotografije/dokumentacija

Monitoring
Praćenje učinka aktivnosti, 
prisustvo volontera, kvalitet 

izvedenih aktivnosti
HR tim Tokom i odmah 

nakon aktivnosti
Evidencija o učesnicima, broj sati 

volontiranja, zadovoljstvo volontera

Evaluacija Analiza rezultata i utjecaja 
na zajednicu i zaposlene

Partneri iz OCD-a, 
menadžment

1 sedmica nakon 
aktivnosti

Izvještaj s preporukama za buduće 
akcije

Komunikacija i 
priznanje

Interna i eksterna 
promocija, priznanja 

volonterima
Marketing, HR tim 1 sedmica nakon 

aktivnosti Objave, newsletter, pohvale volonterima



10Vodič za korporativno volontiranje

Volontiranje u kriznim situacijama

Korporativno volontiranje posebno dolazi do izražaja u vanrednim okolnostima poput poplava, 
zemljotresa, požara ili drugih kriznih situacija. Takve aktivnosti ne samo da pružaju direktnu 
pomoć ugroženim zajednicama već jačaju timski duh i osjećaj zajedničke odgovornosti među 
zaposlenicima.

Ključni oblici volontiranja u krizama:

1.	 fizička pomoć i logistika – čišćenje, distribucija hrane i vode, postavljanje 
privremenog smještaja;

2.	 pro bono podrška – pružanje stručnih usluga (pravnih savjeta, IT podrške, 
komunikacijskih i logističkih rješenja);

3.	 donacije i prikupljanje sredstava – organizacija kampanja za prikupljanje 
novca, opreme i hrane za pogođene;

4.	 psihosocijalna podrška – razgovor, savjetovanje i animacija djece ili ranjivih 
grupa pogođenih krizom.

 

Preporuke za kompanije:

•	 planiranje i priprema: uspostaviti krizni plan volontiranja koji uključuje 
sigurnosne mjere, komunikaciju i logistiku;

•	 sigurnost volontera: obavezna zaštitna oprema, osiguranje zdravstvene 
zaštite i minimalni rizik;

•	 koordinacija s lokalnim vlastima i OCD-om: saradnja s Crvenim križem, 
civilnom zaštitom i OCD-om kako bi akcije bile efikasne i pravovremene;

•	 evidencija i evaluacija: broj učesnika, urađene aktivnosti, sati volontiranja i 
utjecaj na zajednicu.

Primjeri aktivnosti:

•	 uređenje i čišćenje naselja nakon poplava;
•	 prikupljanje i distribucija humanitarne pomoći;
•	 podrška starijim osobama i osobama s invaliditetom pogođenim krizom;
•	 informiranje i podizanje svijesti o preventivnim mjerama i sigurnosti.

Volontiranje u kriznim situacijama doprinosi zajednici, ali i jača angažman i odgovornost zaposlenika. Uključivanje ovakvih 
aktivnosti u korporativni program volontiranja pokazuje posvećenost kompanije društvenoj odgovornosti i osnažuje interne 
kapacitete za brzu reakciju u vanrednim situacijama.

Primjer prikaza kriznog plana

Komponenta Mjere/detalji Odgovorna osoba Napomene

Sigurnost volontera

•	 Obuka o sigurnosti i prvoj pomoći
•	 Korištenje zaštitne opreme
•	 Evidencija kontakata i medicinskih podataka
•	 Definiranje zona sigurnosti i evakuacijskih ruta

Koordinator volontera Redovno ažurirati liste i 
provjeravati opremu

Hitne intervencije
•	 Postavljanje osoba zaduženih za hitne slučajeve
•	 Brzi pristup prvoj pomoći i medicinskim 

resursima
Supervizor aktivnosti Provjeriti da svi znaju ko je 

kontakt za hitne slučajeve

Komunikacija
•	 Lista kontakata volontera i službi
•	 Mobilni telefoni / radiouređaji
•	 Procedure za obavještavanje i izvještavanje

Koordinator komunikacije Testirati komunikacijski 
lanac prije aktivnosti

Logistika

•	 Organizacija transporta i rezervnog prijevoza
•	 Priprema skladišta (voda, hrana, prva pomoć, 

materijal)
•	 Raspored i zamjene volontera

Logistički tim Provjeriti stanje materijala i 
vozila prije aktivnosti

Evaluacija i revizija
•	 Analiza rizika i incidenta nakon aktivnosti
•	 Ažuriranje plana prema iskustvima

Koordinator volontera Voditi zapisnik i koristiti 
povratne informacije

Godišnji kalendar volontiranja

Planiranje volontiranja tokom cijele godine pomaže kompanijama da aktivnosti usklade s važnim međunarodnim i domaćim 
danima, čime se dodatno povećavaju vidljivost i društveni utjecaj njihovih akcija. Kalendar volontiranja može poslužiti kao 
orijentir za planiranje tematskih aktivnosti koje su u skladu s misijom kompanije i potrebama zajednice.

Primjer godišnjeg kalendara volontiranja

Mjesec Bitni datum Moguće volonterske aktivnosti

Januar Međunarodni dan obrazovanja (24.1.) Volontiranje u školama, radionice o vještinama za mlade.

Februar
Svjetski dan borbe protiv raka (4.2.)

Dan socijalne pravde (20.2.)

Učešće i volontiranje na aktivnostima vezano za borbu i prevenciju raka; 

podrška centrima za socijalnu zaštitu, akcije solidarnosti.

Mart

Međunarodni dan žena (8.3.)

Dan šuma (21.3.)

Svjetski dan osoba s Downovim sindromom (21.3.) 

Svjetski dan vode (22.3)

Akcije podrške ženama u zajednici;

sadnja drveća;

podrška udruženjima osoba sa Downovim sindromom; čišćenje korita rijeka.

April
Svjetski dan zdravlja (7.4.)

Dan planete Zemlje (22.4.)

Podrška organizacijama u promociji prevencije i zdravlja; 

ekološke akcije čišćenja i ozelenjavanja.

Maj
Dan porodice (15.5.)

Dan dobrovoljnih davalaca krvi (8.5.)
Porodične volonterske aktivnosti, organizacija akcija darivanja krvi.

Juni
Dan izbjeglica (20.6.)

Dan okoliša (5.6.)
Akcije pomoći izbjeglicama, edukativne eko-radionice.

Juli Dan mladih radnika (15.7.) Volontiranje mladih u lokalnim zajednicama.

August
Međunarodni dan mladih (12.8.)

Međunarodni dan humanitarnih akcija (19.8.)
Humanitarne i akcije solidarnosti.

Septembar Dan mira (21.9.)

Obrazovne aktivnosti – radionice i predavanja o nenasilju, toleranciji i ljudskim 
pravima;

kreativne aktivnosti – zidni murali ili izložbe umjetničkih radova s temom mira;

zelene i ekološke aktivnosti – sadnja drveća ili uređenje parkova kao simbol 
trajnog mira i zajedništva. 

Oktobar
Dan starijih osoba (1.10.)

Svjetski dan mentalnog zdravlja (10.10.) 

Dan borbe protiv siromaštva (17.10.)

Posjete domovima za starije;

promocija važnosti očuvanja mentalnog zdravlja; akcije pomoći ugroženima.

Novembar
Dan volontera u zajednici (volonterska sedmica)

Dan tolerancije (16.11.)

Međunarodni dan djece (20.11.)

Promotivne kampanje i zajedničke akcije.

Decembar
Međunarodni dan osoba s invaliditetom (3.12.) 
Međunarodni dan volontera (5.12.)

Dan ljudskih prava (10.12.)

Podrška udruženjima koja rade s osobama s invaliditetom;

završne akcije godine, dodjela priznanja volonterima.

PLATFORMA VOLONTIRAJ.BA KAO 
ALAT ZA PODRŠKU ORGANIZACIJI 
KORPORATIVNOG VOLONTIRANJA 

Volontiraj.ba predstavlja digitalni alat koji podržava organizaciju i razvoj korporativnog 
volontiranja u Bosni i Hercegovini. 

Platforma funkcionira kao sistem za povezivanje preduzeća i organizacija civilnog društva, 
omogućavajući lakše usklađivanje ponude i potražnje u oblasti volonterskih aktivnosti. 
Kroz jednostavan interfejs i jasan proces registracije kompanije mogu pronaći prilike za 
volontiranje u skladu sa svojim vrijednostima i resursima, dok OCD i institucije mogu objaviti 
konkretne potrebe za podrškom.

Vizija platforme zasniva se na otvorenom društvu bez prepreka koje omogućavaju saradnju 
između volontera, OCD-a i preduzeća. Na taj način Volontiraj.ba doprinosi izgradnji snažnijih 
i dugoročnih partnerstava koja doprinose razvoju zajednice i jačanju društvene kohezije.

U okviru vodiča, Volontiraj.ba se može koristiti kao praktičan alat za planiranje, koordinaciju 
i evidentiranje korporativnih volonterskih aktivnosti. Pomaže preduzećima da:

•	 lakše identificiraju relevantne partnere i projekte u lokalnoj zajednici;
•	 strukturirano planiraju dane ili sedmice volontiranja;
•	 prate broj angažiranih zaposlenika i volonterske sate;
•	 promoviraju rezultate svojih aktivnosti u okviru koncepta društveno 

odgovornog poslovanja (CSR).

Razvijajući i koristeći alate poput Volontiraj.ba, organizacije mogu sistematski pristupiti 
korporativnom volontiranju kao dijelu strategije društvene odgovornosti, čime se jača veza 
između zaposlenika, preduzeća i zajednice te potiče aktivno učešće u razvoju društva.

Platforma je razvijena uz podršku Evropske unije u okviru inicijative „Poboljšanje ljudskih prava 
u privrednom sektoru u Bosni i Hercegovini“, koju je provodio Institut za razvoj mladih KULT u 
saradnji s Udruženjem poslodavaca FBiH, te dodatno unaprijeđena kroz program „Poboljšanje 
korporativne odgovornosti za ljudska prava u BiH“, finansiran sredstvima Evropske unije, koji 
trenutno provodi Institut za razvoj mladih KULT u partnerstvu sa Sindikatom radnika trgovine 
i uslužnih djelatnosti BiH i Udruženjem „Dajte nam šansu“.

PRIMJERI DOBRE PRAKSE 
KORPORATIVNOG 
VOLONTIRANJA

DM Bosna i Hercegovina

DM Bosna i Hercegovina pokazuje da društvena odgovornost 
može biti živa praksa koja povezuje zaposlenike i donosi 
osmijehe zajednici. Kroz vlastiti program korporativnog 
volontiranja, DM-ovi zaposlenici svojim vremenom i energijom 
stvaraju pozitivnu promjenu i pokazuju da svaki doprinos ima 
vrijednost.

Tokom 2019/20. godine zaposlenici DM-a zajednici su darovali 
794 sata volontiranja, pomažući različitim grupama, od djece 
i mladih, preko starijih osoba, do korisnika humanitarnih i 
socijalnih organizacija. Bilo da su uređivali prostorije ustanova, 
pripremali obroke, pakovali donacije ili organizirali kreativne 
radionice, svaki njihov čin bio je vođen željom da nekome 
uljepšaju dan.

Za DM volontiranje nije samo aktivnost već način da zaposlenici 
pokažu solidarnost i empatiju, gradeći timski duh i jačajući 
veze unutar zajednice. Svaka akcija je dokaz da mala djela 
mogu imati veliki utjecaj, a svaki sat proveden volontirajući 
vredniji je od riječi.

Priča DM-a o korporativnom volontiranju inspiracija je drugim 
kompanijama, pokazuje kako se odgovornost može pretvoriti 
u stvarnu vrijednost i kako zajedničkim djelovanjem možemo 
graditi bolje društvo, sat po sat, osmijeh po osmijeh. 

(https://www.dm-drogeriemarkt.ba/preduzece/drustvena-
odgovornost/dm-kao-svijetli-primjer-za-korporativno-
volontiranje-1343918)

https://www.dm-drogeriemarkt.ba/preduzece/drustvena-odgovornost/dm-kao-svijetli-primjer-za-korporativno-volontiranje-1343918
https://www.dm-drogeriemarkt.ba/preduzece/drustvena-odgovornost/dm-kao-svijetli-primjer-za-korporativno-volontiranje-1343918
https://www.dm-drogeriemarkt.ba/preduzece/drustvena-odgovornost/dm-kao-svijetli-primjer-za-korporativno-volontiranje-1343918

Cute Kute BiH – volontiranje koje otvara srce i um

Predstavnici kompanije Cute Kute BiH posjetili su Servisni centar Udruženja „Dajte nam šansu“, pokazujući kako poslovni 
sektor može biti važan saveznik u izgradnji inkluzivnijeg društva. Tokom dana provedenog s porodicama djece s teškoćama u 
razvoju gosti su direktno učestvovali u aktivnostima, upoznali se s izazovima s kojima se porodice svakodnevno suočavaju, ali 
i osjetili snagu zajedništva koju Udruženje gradi svakog dana.

U radu s djecom i njihovim porodicama volonteri su učestvovali u raznim aktivnostima, od individualne podrške i druženja, do 
kreativnih radionica i terenskih posjeta. Direktan kontakt omogućio im je da iz prve ruke vide koliko mali gestovi pažnje i brige 
mogu značiti.

Jedan od najljepših trenutaka nastao je kroz dječiju maštu, korisnici Udruženja prenijeli su svoje doživljaje u crteže, 
simbolizirajući brigu, sigurnost i pažnju. Kompanija je te crteže pretvorila u platnene cekere koji se sada prodaju u humanitarne 
svrhe, a sav prihod ide direktno Udruženju, za podršku djeci i osobama s poteškoćama u razvoju.

Ova posjeta pokazuje koliko pažnja, empatija i zajedničko djelovanje mogu mijenjati živote, potvrđujući da solidarnost i mala 
djela imaju veliku snagu.

„Osjećala sam se kao na poznatom terenu. Nije bilo straha, samo osjećaj bliskosti. Posjetila sam jednu majku - heroja. Ima 
dvije teško bolesne kćerke, a nedavno je jednu izgubila. Muž i sin su joj poginuli u ratu. Donijela sam im nekoliko sitnica – iz 
poštovanja i empatije“, ispričala je jedna od volonterki koja je odrasla u porodici sa članom koji ima cerebralnu paralizu. 

(https://www.facebook.com/profile/100064554648110/search/?q=cute) 

https://www.facebook.com/profile/100064554648110/search/?q=cute

Uniqa osiguranje – mali doprinos koji ostavlja veliki trag

Predstavnici Uniqa osiguranja posjetili su Dnevni centar „Denis“, pružajući 
podršku porodicama djece s teškoćama u razvoju. Njihovo prisustvo, toplina i 
spremnost da se uključe u svakodnevne aktivnosti korisnika ostavili su snažan 
utisak na sve prisutne. Uniqa tim je, između ostalog, posadio cvijeće i drveće 
u vanjskom prostoru centra, stvarajući ugodno i pristupačno okruženje za 
boravak djece i osoba s teškoćama na otvorenom.

Ova posjeta bila je mnogo više od samog volontiranja, bila je poruka da 
empatija i društvena odgovornost trebaju biti sastavni dio poslovne kulture. 
Također je pružila uvid u svakodnevne izazove porodica i značaj zajedničkog 
djelovanja u širenju pozitivnih priča u društvu. Zahvaljujući angažmanu Uniqa 
tima, Dnevni centar „Denis“ dobio je konkretan doprinos, a cijela zajednica 
podsjetnik da različitosti treba ne samo prihvatiti već i slaviti.

(https://www.facebook.com/profile/100064554648110/search/?q=uniqa) 

Raiffeisen Bank – volontiranje kao temelj zajedništva

Partnerstvo s Raiffeisen Bank nije samo formalna saradnja, ono se temelji na 
međusobnom razumijevanju i zajedničkom djelovanju. Tokom korporativnog 
volontiranja, uposlenici banke učestvovali su u uljepšavanju prostora Dnevnog 
centra, druženju s korisnicima i kupovini majica iz kolekcije brenda ŠANSA, 
dodatno podržavajući rad Udruženja.

Kroz neposrednu interakciju i direktni rad s korisnicima volonteri su imali 
priliku upoznati širi spektar potreba i izazova s kojima se suočavaju porodice 
djece i osoba s poteškoćama u razvoju. Ovaj angažman produbio je njihovu 
empatiju i razumijevanje, dok je zajedničko djelovanje stvorilo atmosferu 
pozitivizma, solidarnosti i međusobnog poštovanja.

Jedan od najvrednijih rezultata ove saradnje jeste donacija kombi vozila od 
strane Raiffeisen Group, namijenjenog sigurnom i udobnom prijevozu djece 
i osoba s poteškoćama u razvoju. Ovo vozilo simbolizira brigu i podršku za 
najranjivije članove zajednice, omogućavajući mobilnom timu Udruženja da 
proširi svoj domet, stigne do većeg broja korisnika i pruži im potrebne usluge 
tamo gdje su najpotrebnije.

Zahvaljujući angažmanu i podršci tima Raiffeisen Bank, Udruženje je 
unaprijedilo efikasnost svojih usluga, približilo ih korisnicima i dodatno 
osnažilo vrijednost solidarnosti. Partnerstvo je primjer kako poslovni i civilni 
sektor mogu zajedno stvarati pozitivne promjene i inspirirati druge da djeluju 
humano, odgovorno i srcem.

(https://www.facebook.com/profile/100064554648110/search/?q=raiffeisen) 

https://www.facebook.com/profile/100064554648110/search/?q=uniqa
https://www.facebook.com/profile/100064554648110/search/?q=raiffeisen

Institut za razvoj mladih KULT – primjer kako korporativno 
volontiranje gradi zajednicu i jača tim

U svijetu u kojem se često zaboravlja koliko su male geste velike Institut za razvoj mladih 
KULT već godinama pokazuje da snaga zajedništva i solidarnosti može mijenjati 
stvarnost. Kroz vlastiti program korporativnog volontiranja Institut je uspio pretvoriti 
društvenu odgovornost u živu praksu, onu koja povezuje uposlenike, donosi osmijehe i 
ostavlja vidljiv trag u zajednici. Ideja da svaka organizacija može dati doprinos zajednici 
nije nova, ali način na koji je KULT tu ideju pretočio u praksu čini razliku. U KULT-u 
volontiranje nije samo jedan dan u godini već dio organizacijske kulture. 

Tokom proteklih godina uposlenici Instituta donirali su stotine sati zajednici, pomažući 
starijima, djeci bez roditeljskog staranja, korisnicima javnih kuhinja i brojnim 
humanitarnim organizacijama.

Samo u okviru kolektivne akcije „Kad bi svi učestvovali…“ Institut je donirao više od 
120 sati volontiranja, pokazujući koliko snage ima zajedničko djelovanje. U akcijama su 
učestvovali svi, od menadžmenta do novih zaposlenika, jer je ideja jednostavna: svako 
može dati doprinos, a svaki doprinos ima vrijednost.

Bilo da su uređivali prostorije ustanova, pomagali u pripremi obroka, pakovali donacije 
ili organizirali kreativne radionice, zaposleni Instituta uvijek su se vodili istom misijom 
da svojim vremenom i znanjem učine nečiji dan lakšim. Posebno emotivne bile su akcije 
tokom praznika i teških društvenih trenutaka, kada su KULT-ovci pokazali da solidarnost 
nije samo riječ nego čin.

„Volontiranje nas podsjeća zašto radimo ono što radimo. Kad pomogneš drugome, vraćaš 
smisao i sebi i timu u kojem radiš“, poručili su iz Instituta nakon jedne od akcija.

Ono što ovu praksu čini posebno uspješnom jeste činjenica da KULT korporativno 
volontiranje gradi planski i dugoročno. Institut je i jedan od pokretača online platforme 
Volontiraj.ba, razvijene uz podršku Evropske unije, koja povezuje kompanije i organizacije 
s volonterskim prilikama širom zemlje. Na taj način ono što su godinama radili unutar 
svoje organizacije, pretvorili su u alat koji može koristiti cijela bh. poslovna zajednica.

Kroz kontinuirane volonterske akcije i javno zagovaranje KULT je pokazao da društvena 
odgovornost ne mora biti formalnost, ona može biti iskrena, lična i pokretačka snaga 
promjene.

Iskustvo Instituta za razvoj mladih KULT pokazuje da se najtrajnije promjene ne stvaraju 
samo velikim projektima već svakodnevnim gestama ljudi koji vjeruju da dobrota ima 
učinak. KULT-ov primjer podsjeća da svaka organizacija može izgraditi vlastiti model 
korporativnog volontiranja, onaj koji povezuje uposlenike, jača timski duh i, što je 
najvažnije, vraća zajednici ono najvrednije što imamo, vrijeme i pažnju.

U zemlji u kojoj su solidarnost i empatija i dalje najveći resurs, KULT-ov model 
korporativnog volontiranja postao je priča o uspjehu, o zajedništvu koje gradi bolje 
društvo, korak po korak, sat po sat, osmijeh po osmijeh.

PRILOZI

Potvrda o volontiranju 

POTVRDA O VOLONTIRANJU

___________ ___________ ___________ (naziv i sjedište organizatora volontiranja)

Broj potvrde: _________________

_________________(dan, mjesec i godina izdavanja)

Na osnovu čl. 30 Zakona o volontiranju Federacije Bosne i Hercegovine (Službeni glasnik 110/12), izdaje se

POTVRDA O VOLONTIRANJU

Potvrđujem da je _________________________ (ime i prezime volontera/ke), zaposlenik/ca _____________________________ 
(naziv organizacije/kompanije) u periodu od _____________ do ______________ godine obavio/la sljedeće volonterske usluge 
_________________________________________________________________________________________________________________
______________________________________________________ (kratak opis volonterskih usluga i korisnika volonterskih usluga).

Ukupno trajanje časovima iznosi _______ časova. 

Volontiranje je obavljeno u _________________ (grad/općina).

Potpis i pečat organizatora volontiranja

_____________________

Volonterska knjižica

Volonterska knjižica je dokument koji potvrđuje volonterski angažman osobe u različitim organizacijama ili projektima. Njena 
svrha je da evidentira i prizna vrijeme, doprinos i aktivnosti koje je volonter ostvario, te da može služiti kao dokaz iskustva za 
školu, fakultet, posao ili druge prilike.

